Тема: “Гаилә бәхет һәм зур җаваплылык”.

Дәрес барышы
Максат: укучыларда киләчәктә гаилә мөнәсәбәтләрен планлаштыруга җаваплылык хисе тәрбияләү, “гаилә” төшенчәсенә карата ихтирамлы мөнәсәбәт, гаилә белән бәйле уңай кичерешләрне үстерү, гаиләдә тату яшәргә омтылыш булдыру.

Материаллар: интерактив презентация, музыкаль  язмалар, үрнәк гаиләләр тормышыннан видеосюжет
1.Дәресне оештыру.

Класс җитәкчесенең кереш сүзе. Түгәрәк өстәл янында сөйләшүне Э.Асадовның шигырь юллары белән башларга телим:

 Телибезме, әллә юкмы без

Бөнья безне шулай яраткан-

Балалары түгел ата-ананы,

Ул баласын ныграк ярата.

Тик гаепләмик балаларны

Алар да бит үсеп җитәрләр

Үзләре дә балалар үстереп,
Киләчәктә “әти”, “бабай” булып,

Безнең хисләр аша үтәрләр.
Шигырьнең мәгънәсе нидән гыйбарәт?
Әйе, һәркем белә: иртәме, соңракмы, олыгайгачмы әллә яшьрәк чактамы, ата-ана фатихасы беләнме, әллә аннан башкамы кешеләр гаилә коралар. Ул нинди булыр: бәхетлеме, бик үк түгелме, шау-шулымы әллә тынычмы, баймы яки ярлымы- анысын вакыт һәм булачак гаиләне алдан планлаштыру, күзаллау омтылышы күрсәтер. Ә сездә гаилә сүзе нинди кичерешләр уята соң? (укучылар фикере тыңлана) 
2. Укучыларның тикшереп өйрәнү нәтиҗәләре.
3. Ата-аналарны, туган-тумачаларны сорашып белешү нәтиҗәләре (Экранда матур яшәүче гаиләләр төшкән  видеосюжет)
Нәрсә соң ул гаилә? Бер социолог аны  “җанга шифалы ял” дигән, ә икенчесе “психологик сыену урыны” дип атаган. Агач яфрагы белән, кеше баласы белән матур” дигән халкыбыз. Алтын Урда чоры шагыйре Котбның сүзләренә игътибар итсәң, моның дөреслегенә ининасың: “Кеше галәмнең олы заты, ул үзен түбәнлеккә төшерергә тиеш түгел, дөньяга килгән икән гыйлем-һөнәр тупларга, холкын тәрбияләргә, игелекле балалар үстерергә, сөяргә һәм сөелергә бурычлы. Бары шул вакытта гына кеше, гәрчә ул дөньядан китеп туфрак булса да, буыннар хәтерендә игелекле исем белән яши ала,”дигән ул.

Казан ханлыгы чоры Өмми Камалның сүзләрендә дә гыйбрәт бар: “дөнья ул кәрвансарай булса, ә кешеләр - шул йортта кунып чыгучы кунаклар гына.” Чыннан да бер уйласаң кеше гомере нинди кыска! Бу кыска вакыттан оста файдаланып, гомерне ничек мәгънәле һәм матур итәргә соң? Язучы Ф. Бәйрәмова сүзләре белән әйтсәк: “Бу дөньяда адашмыйча-саташмыйча, абынмыйча-сөртенмичә, ялгыш юлларга кереп китмичә, кадерсезлекләргә төшмичә, санап кына бирелгән шушы гомерне файдалы, мәгънәле, бәхетле үткәрү өчен каян көч алырга? Иминлекнең, кадер-хөрмәтнең ачкычы кем кулында?”
Көчсез, яклауга мохтаҗ, нәзберек җан иясе булып дөньяга килгән сабый бала беренче көннәреннән үк гаилә назы, гаилә җылысына төренә. Әнә шул җылылык аны зур җиңүләргә этәрә, олы биеклекләргә күтәрә ала. Һәм киресенчә дә була ала. Гаилә учагыннан аерылган, канаты каерылганнар да бүгенге тормышта юк түгел. Ул вакытта  галим Ризаэддин Фәхретдин сүзләре белән әйткәндә: “Бала чакта алынган тәрбияне  соңыннан бөтен дөнья халкы да үзгәртә алмас.”
Киресенчә булмасын, һәркем тормышта  үз бәхетен тапсын,   җиңүләргә омтылып яшәсен өчен гаиләнең әһәмияте бик зур.

4.Тик якты өметләр белән кавышкан ярларның, байтак еллар  матур гына яшәгән парларның да кайчагында юллары аерыла. Сәбәп нәрсәдә соң? Нигә таркала  гаиләләр? Нинди шартларда гаилә кешегә терәк, таяныч була? Нинди шартларда гаилә яши алмый?  Шул шартларны ачыклап карыйк әле. (укучылар  психологик, материаль,  әхлакый, шартларны ачыклый, экранда нәтиҗә күрсәтелә)

Психологик шартлар:
· характерлар туры килмәү;
· теләкләр туры килмәү;

· уртак кызыксынулар булмау;

· бер-береңнең гадәт-йолаларын аңламау, кабул итмәү;

Материаль шартлар:

· Торак, яшәү урыны булмау;

· Даими керем чыганагы булмау;

Әхлакый –рухи шартлар:

· Икенче кешене кабул итү һәм аңлауга әзер булмау

· Тормыш һәм рухи позициядәге аерымлыклар;

· Ялгыз карарлар, яшерен планнар кору.

5. Әйе, укучылар, сез дөрес ачыкладыгыз. Бу шартларның һәрберсе дә бик  мөһим икәнлеген аларның берсе мисалында исбатлап карыйк. Кайсы шарт турында сүз бара икән? Ә хәзер  Ф. Яруллинның “ Туй” шигырен тыңлап карыйк. Шигырьдәге хәл әлеге шартларның кайсысына мисал була ала? ( бер укучы сәнгатьле итеп укый)
Күршедә туй, 

Дер селкенә өйләр.

Җырлашалар төрле тавышка

Кем катырак кычкыра дип гүя

Җыелганнар монда ярышка.

Күп тә тә үтми берсе биеп китә,

Бүтәннәре аңа иярә.

Гармун күчә җырдан биюләргә,

Гармун  күчә көйдән көйләргә.

Күшедә туй, 

 Татар егете әнә

Урыс кызын алган – ут алган.

Телләр белән телләр буталганнар,

Җырлар белән җырлар буталган.

Табындагы урыс аракысы

Бөтенесен бүген бер иткән

Мондый чакта безнең гореф-гадәт

Карап тора бары бер читтән.

Гадәти туй,

Гап-гади туй бүген,

Юк бу туйның аерым хикмәте.

Тик бер ана бүген улын җуйды

Бер егет ул- татар милләте.

Статистика мәгълүматларына күз салсаң, исең китәрлек: бездә 42 % катнаш никах теркәлә икән. Һәм шул ук статистика мондый гаиләләрнең гомере кыска булуын, аларның тиз җимерелүен дә күрсәтә. Һәм һәрберсенең үз фәлсәфи нигезе бар.Уйлап карыйк әле, укучылар, катнаш никахларның гомере ни өчен кыска була икән? (укучылар түбәндәге проблемаларга карата чыгыш ясый)
· Иң элек гаилә туйдан башлана. Ике милләт кешесе кавышкан туйның нинди проблемалары бар соң? 

· Аннан фамилия сайлау проблемасы туа.

· Бераздан балага исем кушу мәшәкате башлана.

· Балага нинди бишек җырларын җырларга соң?!
· Туганнар белән аралашудагы проблемалар 

· Бала паспорт алганда милләтен кем дип яздырыр?

· Фани дөньядан мәңгелек йортка күчкәндә дә проблемасыз гына булмый.
6. Катнаш гаиләләргә генә хас булган бу проблемалар аларның гомерен кыскарта да инде. Әлеге проблемаларга багышланган нинди әсәрләр укыганыгыз бар? (укучылар әйтә)

 Мәсәлән, Г.Исхакый “Ул әле өйләнмәгән иде”, М.Мәһдиев “Бәхилләшү”, Т.Миңнуллин “Илгизәр + Вера”, Ф.Сафин “Чытырманда кош оясы” һ.б. (121 -125 нче биттән өзек укыла)
      Иң элек ялгызын аерым бүлмәгә куып чыгардылар.Ашарына аерым хәзерләде, үз киемнәрен үзенә юдырта башладылар. Балалар да әнисе сүзен кабатлый икән.

Кечкенә чакларда кулларымнан төшермәдем үзләрен.Өйгә кайтып керсәм икәүләп муенга асылыналар иде,- дип күз яшьләрен сөртеп алды ул.- Хәзер икесе бер авыздан: “Убирайся, татарин! Надоели твои стоны!”-  дип аяк тибеп кычкыралар. Ачу итеп төн урталарына кадәр магнитофон акырталар. Ә мин нишли алам? Бөтен гәүдәм сызлый, аякларым тыңламый.” Соңыннан хатыны да, балалары да әтисеннән баш тарталар, үлем белән тартышып ятканда да кайтып хәлен белмиләр.
       Авылга сеңлесе янына кайтып егылган Шәйхаттар, балаларын бер күрергә тилмереп җан бирә.

Газета журналларда да катнаш никахлар нәтиҗәсендә килеп туган низаглар турында еш язалар. “Идел” журналында (1994 нче ел, 11нче сан) басылган хат күңелне тетрәндерә: 
“Иң беренче улыбыз- Илья тугач, Сергей миңа алтын тәреле чылбыр бүләк итте,- дип яза Яр Чаллыдан Гөлфия.- Әни  “такма” дип каргый –каргый еласа да тактым.Ул чакта миңа поп ни дә, мулла ни иде. Икенче балабыз- Елена хөрмәтенә дә ирем бүләк әзерләгән иде, кулыма Мәрьям ана сурәтен тоттырды. Миңа инде марҗа булырга бер генә адым калган иде. Анысына да риза идем , чиркәүгә барып чукынмакчы идек без. Сергей бүтән белән хыянәт итте миңа. Анасы котыртты аны, яратмады мине кайнанам, гел “татарка” дип ысылдый иде. 
Мин хыянәтне авыр кичердем, хәтта авыруга сабыштым. Сергейның сүзләре генә үтерде. Беләсезме, ул өйдән чыгып киткәндә нәрсә диде: “Сез татар кызлары –сатлык җаннар, урыс ирләре өчен иблискә динегезне дә, иманыгызны да сатасыз, сезнең ишеләргә бер генә түгел, йөз хыянәт итәр идем мин. Безнең кызлар, ичмасам, татар иренә кияүгә чыкса да, үз телен онытмый, диненнән көлми, үлгәнче милләтенә тугры кала. Кыскасы, миннән үзеңә хөрмәт көтмә, син- сатлык!”- диде.
Соңгы вакытта ЗАГС органнары мәгълүматларына караганда республикабызда  2007 елның     9 аенда  11442 гаилә таркалган.

7. Гомумән алганда , “Татарстанда гаилә институты кризис  кичерә,”- дип саный ТР яшьләр эшләре, спорт һәм туристлык министры Марат Бариев. Министр фикеренчә, моны  хәзерге вакытта күпләрнең мөнәсәбәтләрен теркәми генә “гражданлык никахы”белән яшәүне өстен күрүе дә дәлилли. Кайбер исәпләүләргә караганда “ирекле” никахларның саны аларның гомуми күләменең биштән бер өлешен  тәшкил итә.
Ни өчен министр мондый гаиләләр булуын кризис дип саный? Ирекле никахка сезнең мөнәсәбәтегез нинди? Бу хакта сезнең фикерләрне тыңлап китик.(укучылар фикере)
Беренчедән, ирнең хатын алдында, хатынның ире алдында җаваплылыгы какшый. Икенчедән закон каршында җаваплылык кими, өченчедән балалар каршында җаваплылык үзеннән-үзе юкка чыга.
“ТЯ”, 2008 ел, 5  февраль санында “Мөһерсезләр” дигән мәкалә басылган. Русиядә халык санын алуның 2002 нче елгы рәсми нәтиҗәләре буенча, хатынлы ирләр ирле хатыннардан 65 меңгә (!!!)  әзрәк. Яннарында тормыш иптәшләре була торып та, үзләрен “буйдак” дип яздыручы дистә меңнәр -  гражданлык никахы белән яшәүче ир затлары. Шушы факт үзе генә дә  ирекле никахтагы ир-атларның гаилә алдында җавапсызлыгын ачыклый торган дәлил булып тора.
8. Әйе, укучылар гаилә таркалуның кайбер сәбәпләрен ачыклап үттек. Ләкин гаилә таркалу барыннан да элек балаларга авыр. Бала өчен ялгыз калу, гаилә җылысыннан мәхрүм калу - зур фаҗига. Бүген республикада 11 меңнән артык бала ата-ана назыннан мәхрүм. 2006 нчы елда 1850 ятим яки караучысыз бала теркәлгән.Тик шунысы куанычлы: 2006 елда гаиләгә тәрбиягә алынган балалар саны (2016) караучысыз калган сабыйлар саныннан артып киткән. Икенче яктан, 1850 нең 1024 е- ата-ана хокукыннан мәхрүм ителүче гаиләләрдән булуы уйландыра. Никадәр ата-ана гаилә бөтенлеген саклый алмыйча газиз балаларын ятимлек упкынына ыргыткан дигән сүз.
Шул ук вакытта бүген 961 ятим баланың 617 мәрхәмәтле чит гаиләдә тәрбияләнүе мәгълүм. Канаты каерылган никадәр язмышка гаилә җылысын, яшәүнең бәхет икәнен тоярга ярдәм иткән гаиләләр ул. Моннан 5 ел элек кенә тәрбиягә бала алган гаиләләр саны 17 булса, бүген алар -  әллә ничә йөз.Мөслим районы Иске Крамалы авылында әти-әнисез 25 бала шундый мәрхәмәтле гаиләләрдә яши. “Өйләре тулы бала- чага,аларда рәхәт, күңелле, керсәң, чыгасың килми”,- диләр сабыйларны сыендыручылар турында. Безнең районыбызда республика буенча җыелган 70 тән артык баланы үз гаиләләренә уллыкка, кызлыкка алганнар. Безнең авылда да бар андый гаиләләр.
Бүгенге сөйләшүебез “Гаилә-бәхет һәм зур җаваплылык” дип аталды. Гаилә- бәхет. Чыннан да, игелекле эшләр эшләп якыннарыңны сөендерү, бергәләп тормыш матурлыгына соклана алу бәхет түгелмени!? Гаилә- зур җаваплылык. Бәхет белән кыенлыклар янәшә. Алар булмаса, кеше бәхетнең ни икәнен белмәс иде. Авыр чакларда туганнарың, гаиләң, балаларың язмышы өчен, шулар аша милләтең, туган илең язмышы өчен җаваплылык тойганда гына  гаилә булып яшәүнең мәгънәсе бар.

Укучылар сез дә язмаларыгызда  искиткеч матур фикерләр әйткәнсез. Әйдәгез берәргенә җөмлә укып китик әле.(укучылар укый)

Республикабыз хөкүмәте гаиләләрнең гомерле, бәхетле булуын һәм һәр яшь кешенең гаилә корганда  зур җаваплылык тоеп эш итүен күздә тотып 2008 нче елны Гаилә елы дип игълан итте.Аның логотибы сезгә таныш. Нәрсәне аңлата соң ул?

Бәхетле гаилә - кулга-кул тотынышкан әти-әни, кыз һәм малай сурәтләнәгн анда. Һәм, әлбәттә, үзләре яшәгән йорт, тәрәз каршында үсүче агач. Өйдә җылы, морҗадан төтен чыга... Кайсыгыз гына беренче рәсемнәрне шулай ясамаган?! Иң кадерле кешеләр – янда. Иң кирәге- янәшәдә. Дөнья бөтен, дөнья түгәрәк. Игътибар иттегезме: кечкенә бала ясаган шушы рәсемгә тирән мәгънә дә салынган бит! Һәр кеше үз гомерендә йорт салырга, агач утыртырга, балалар үстерергә тиеш дигән гыйбарә чагыла анда.

Киләчәктә сез дә гаилә корып матур, мәгънәле,файдалы, бәхетле яшәгез. Гаиләгез тормышыгызның бизәге булсын. Парлы яшәргә язсын, адашып кала күрмәгез. Сөйләшүебезне җыр белән тәмамлыйк: “Гомерләр бергә узсын” (Роберт Андреев көе, Лилия Зарипова сүзләре.)
